
		Gwirwyd y dudalen hon
Geilw rhai o blant y Saeson hi'n bryf dall. Ond
y mae ganddi lygaid bychain disglair, a medr eu
cau; a phan welir hi'n farw, yng nghaead y byddant.
Ond ni all neidr gau ei llygaid. Y mae rhyw
orchudd corn caled trostynt i'w hamddiffyn; a
dyna pam y mae eu trem mor oer, nes gyrru ia sau
drwoch.

3. Myn anwybodaeth gredu mai sarff yw'r neidr
ddafad. Ac wrth feddwl am sarff, meddyliant am y
boa conscriptor a fedr falu esgyrn bustach, neu am
y puff adder y bydd ei cholyn yn farwol bob amser.
Meddyliant hefyd am y sarff ardderchog y cymerodd
Satan ei lun wrth ddod a phechod i'r byd hwn.

Meddyliwch am angel mawr, ardderchog,
anwybodus. Wrth gwrs, nid oes yr un. Ond
meddyliwch am un felly yn dod i'r byd yma, ac yn
lladd plant bach tlysion cherwydd iddo glywed
am ryw gewri creulon gynt, y rhai y byddai y Jac
bach dewr hwnnw yn eu lladd. Oni fyddai hynny'n
gam? Ond dyna a wnawn ni â theulu'r geneu goeg.

